
Á Mesa do Parlamento

O  Grupo  Parlamentario  Popular  de  Galicia  a  través  do  seu  Portavoz  e  por 
iniciativa do deputados e deputadas, Jesús Fernández Rosende, Encarna Amigo 
Díaz, Miguel Fidalgo Iglesias, Rubén Lorenzo Gómez, Felisa Rodríguez Carrera, 
Angel  Rodríguez Conde,  Moisés Rodríguez Pérez,  Cristina Sanz Arias,  Borja 
Verea Fraiz  e  Miguel A.  Viso Diéguez,  ao abeiro do disposto no artigo 160 e 
concordantes do Regulamento da Cámara, presenta ante esa Mesa, a seguinte 
proposición non de lei para o seu debate na Comisión 6ª, Industria, Enerxía, 
Comercio e Turismo.

Exposición de motivos

A expansión do comercio electrónico e da contratación en liña transformou de 
xeito  substancial  as  relacións de consumo.  Para millóns  de persoas,  a  compra 
anticipada  de  entradas,  billetes,  servizos  ou  produtos  a  través  de  plataformas 
dixitais constitúe hoxe o método habitual e preferente de acceso ao mercado, con 
vantaxes evidentes en termos de comodidade, aforro económico, planificación e 
conciliación familiar.

Porén, e con carácter paradoxal, constátase que algunhas empresas, operadores 
de  servizos  e  establecementos  que  recoñecen  bonificacións,  descontos  ou 
condicións  especiais  a  determinados colectivos  —xubilados  e  persoas  maiores, 
persoas con discapacidade, familias numerosas, familias monoparentais, menores 
de  determinada idade ou titulares  doutros  estatutos  de  protección— impoñen 
como condición para o goce deses beneficios a acreditación presencial e previa da 
condición persoal ou familiar do consumidor, excluíndolle de facto da canle dixital 
e obrigándolle a realizar a xestión de forma física.

Esta práctica supón, na realidade, unha forma de discriminación indirecta dobre: 
por razón da condición persoal ou familiar do consumidor, e por razón da canle de 
contratación utilizada.  Non existe xustificación técnica,  legal  nin operativa para 
este trato diferenciado, tendo en conta que empresas do sector do transporte e do 
lecer  xa demostraron que é perfectamente viable aplicar  o  desconto en liña e 
verificar a condición documentalmente no momento do acceso efectivo ao servizo.

Os supostos que dan orixe a esta proposición son casos reais e documentados que 
ilustran de forma concreta a problemática descrita. 
O  primeiro  deles,  refírese  á  compra  anticipada  de  entradas  para  cines  e 
espectáculos públicos. Con carácter xeral, as salas de cinema e outros espazos de 
espectáculos  ofrecen  prezos  reducidos  para  persoas  xubiladas,  pero  única  e 
exclusivamente a través do posto de venda físico. A compra anticipada en liña, que 
si está dispoñible para o público xeral, non permite a aplicación do desconto por 
xubilación  nin  de  ningún outro  desconto  vinculado a  condición  persoal.  Desta 
forma,  a  persoa  maior  ou  xubilada  que  desexa  mercar  a  súa  entrada  con 
anterioridade queda excluída do canal dixital e obrigada a acudir presencialmente, 
frecuentemente no propio día do evento, con todo o que iso implica en termos de 
mobilidade, tempo de espera e dependencia de terceiros.

O segundo suposto,  que motivou de  maneira  directa  esta  iniciativa,  refírese  á 
práctica  da  compañía  de  transporte  aéreo  Ryanair  en  relación  coas  familias 
numerosas. A pesar de que a Lei 40/2003, do 18 de novembro, de protección ás 
familias  numerosas,  e  o  seu  regulamento  de  desenvolvemento  recoñecen  o 
dereito a bonificacións no transporte aéreo para os titulares do correspondente 
título oficial, Ryanair non permite aos membros dunha familia numerosa obter as 
súas tarxetas de embarque a través da súa aplicación móbil nin do seu sitio web 
cando  se  acollen  a  esta  tarifa  bonificada.  En  cambio,  obrígaos  a  acudir  ao 
mostrador da compañía no aeroporto o propio día do voo, portando o título oficial 
de familia numerosa en formato físico, para que o persoal de terra lles emita as 
tarxetas de embarque en papel. Esta esixencia, ademais de xerar inconvenientes 
evidentes e custos inesperados en caso de longas colas, suprime de facto o dereito 
destas  familias  a  xestionar  o  seu  voo  en  igualdade  de  condicións  cos  demais 
pasaxeiros, para os que si está previsto o check-in dixital.

Ambos  supostos  responden  a  un  patrón  idéntico:  recoñecer  formalmente  o 
dereito á bonificación mais impoñer un requisito procedemental -a acreditación 
presencial  previa-  que  o  convirte  en  ilusorio  na  contorna  dixital.  É  razoable, 
ademais, presumir que esta práctica non é exclusiva destes dous supostos e que 
se repite noutros sectores e operadores, polo que a regulación que se propugna 
debe ter carácter xeral e non limitarse a operadores ou sectores concretos.

Estas  prácticas  presentan  rozamentos  evidentes  con  un  amplo  conxunto  de 
normas de obrigado cumprimento:

No plano europeo:

 A Directiva 2019/882 do Parlamento Europeo e do Consello, de 17 de abril 
de 2019, sobre os requisitos de accesibilidade dos produtos e os servizos 
(Acta  Europea  de  Accesibilidade),  incorporada  ao  ordenamento  español 
mediante  o  Real  Decreto-lei  1/2023,  esixe  que  os  servizos  de  comercio 
electrónico e de venda de billetes e entradas en liña sexan accesibles e non 
discriminatorios para as persoas con discapacidade.

 O Regulamento (UE)  2022/2065 relativo á  un mercado único de servizos 
dixitais  (Acto  de  Servizos  Dixitais)  consolida  o  principio  de  non 
discriminación dixital e de acceso igualitario aos servizos en liña.

No plano estatal:

 Real Decreto Lexislativo 1/2007, do 16 de novembro, polo que se aproba o 
Texto Refundido da Lei Xeral para a Defensa dos Consumidores e Usuarios, 
prohibe as prácticas comerciais que impliquen discriminación por razón de 
condición persoal  ou familiar  (artigos  4,  8,  19  e  20).  Por  outra  banda,  o 
artigo 66 establece que, na contratación con consumidores e usuarios, non 
se  poderá  facer  obrigatoria  a  comparecencia  persoal  da  persoa 
consumidora para realizar cobros, pagos ou trámites similares.

 A Lei 15/2022, do 12 de xullo, integral para a igualdade de trato e a non 
discriminación,  establece  no  seu  artigo  2.1  que  ninguén  poderá  ser 
discriminado no acceso a bens e servizos, incluídos os ofrecidos a través de 
plataformas dixitais, por razón de discapacidade, idade, situación familiar ou 
calquera outra condición ou circunstancia persoal ou social.

 A Lei 40/2003, do 18 de novembro, de protección ás familias numerosas, e o 
Real Decreto 1621/2005, que a desenvolve, establecen que as bonificacións 

recoñecidas  polo  título  de  familia  numerosa  deben  poder  exercerse  de 
forma  efectiva  e  non  discriminatoria,  sen  que  as  empresas  poidan 
establecer condicionantes procedementais que as converta en ilusorias.

. O Real Decreto Lexislativo 1/2013, do 29 de novembro, polo que se aproba o 
Texto Refundido da Lei Xeral de dereitos das persoas con discapacidade e da 
súa inclusión social, esixe a accesibilidade universal das contornas, produtos e 
servizos, incluídos os dixitais.

No plano autonómico galego:

 O Estatuto de Autonomía de Galicia (Lei  Orgánica 1/1981) recolle no seu 
artigo 4  o dereito á  igualdade e a  non discriminación.  O Parlamento de 
Galicia  ten  competencias  en  materia  de  consumo  (art.  30.4),  comercio 
interior e defensa da competencia (art. 30.5), servizos sociais e protección de 
colectivos especialmente vulnerables.

 A  Lei  2/2012,  do  28  de  marzo,  galega  de  protección  xeral  das  persoas 
consumidoras e usuarias, recoñece o dereito das persoas consumidoras á 
igualdade  de  trato  e  á  protección  fronte  a  prácticas  discriminatorias  no 
acceso a bens e servizos.

Así mesmo, establece como sanción grave a imposición inxustificada a persoas 
consumidoras do deber de persoarse para exercer os seus dereitos ou realizar 
cobros,  pagos  ou  trámites  similares,  ou  esixirlles  de  forma  abusiva  a 
cumprimentación de impresos e a aportación de datos que impoñan molestias 
desproporcionadas,  así  como obstaculizar,  impedir ou dificultar que as persoas 
consumidoras poidan exercer os seus dereitos.

Como se viu, a lexislación xa sanciona a imposición do deber de persoarse para 
realizar  calquera trámite,  pero é importante desenvolvelo de maneira concreta 
para clarificalo e garantir a súa aplicación. Esta iniciativa non pretende obrigar ás 
empresas a verificar a condición dos consumidores en liña con carácter previo á 
compra, o cal podería involucrar trámites de protección de datos e autenticación 
complexos. Ben ao contrario, o modelo que se propón xa está en funcionamento 
en empresas de primeira liña do sector do transporte e do lecer en España:

Polo  tanto,  temos  a  capacidade  de  impulsar  medidas  activas  na  defensa  dos 

dereitos  dos  consumidores  galegos,  especialmente  cando  estes  pertencen  a 
colectivos especialmente vulnerables. 

Por  todo  o  exposto,  o  Grupo  Parlamentario  Popular,  presenta  a  seguinte 
proposición non de lei en Comisión:

“O Parlamento de Galicia insta á Xunta de Galicia a:

1.- Solicitar  ao  Goberno  do  Estado,  a  través  dos  mecanismos  de  colaboración 
interadministrativa  previstos  no  ordenamento  xurídico,  que  impulse  a 
modificación  da  normativa  estatal  de  defensa  de  persoas  consumidoras  e 
usuarias -en particular o Real Decreto Lexislativo 1/2007 e a Lei  40/2003 de 
familias  numerosas-  para  incorporar,  de  forma  expresa,  a  prohibición  de 
condicionar o goce de bonificacións recoñecidas por Lei á utilización exclusiva 
da canle presencial.

2.- Dirixirse,  no  marco  das  relacións  de  colaboración  con  outras  comunidades 
autónomas, aos órganos competentes das Conferencias Sectoriais de Consumo 
e de Servizos Sociais para promover que estas cuestións sexan abordadas de 
xeito coordinado e con carácter de normativa básica no conxunto do Estado.

3.- Reforzar  os  mecanismos  de  inspección,  denuncia  e  sanción  en  materia  de 
consumo no ámbito da Administración da Xunta de Galicia,  a fin de que as 
prácticas  comerciais  descritas  nesta  Proposición  poidan  ser  obxecto  de 
investigación e, no seu caso, sanción con fundamento na vixente Lei galega 
2/2012 de protección xeral das persoas consumidoras e usuarias, mentres non 
se aprobe a normativa específica prevista no punto primeiro.

4.- Promover campañas de información e sensibilización dirixidas aos colectivos 
afectados sobre os seus dereitos no ámbito da contratación dixital e sobre as 
canles de denuncia dispoñibles, en colaboración coas organizacións de persoas 
consumidoras, entidades do terceiro sector e asociacións representativas dos 
colectivos beneficiarios”.

Santiago de Compostela, 14 de xullo de 2026

Asinado dixitalmente por:

 

Alberto Pazos Couñago na data 14/07/2026 13:09:02

Asinado dixitalmente por:

 

Rexistro electrónico na data 14/07/2026 13:09:15

